
God se straf is tot ons voordeel
ŉ Preek deur dr. Jannie Erasmus
Liturgie

Votum en Groetseën

Ps  146:1,2,3 (2001) 

Geloofsbelydenis

Wet

Ps 119:1,7

Gebed

Sb 7-2:1,2

Skriflesing en prediking

Gebed

Liefdegawe

Sb. 18-6:1,2,3,4,5

Seëngroet

Skets

Teks: Numeri 20:12
Moses is deur die Here gestraf omdat hy die rots geslaan en nie aangespreek het nie.  Hy mag nou nie sy lewensdroom verwesenlik om die volk in die beloofde land in te lei nie.  Is God se straf nie onbillik nie.  

Die rede vir God se straf
Moses was in die openbaar ongehoorsaam aan die Here.  Sy optrede het gemaak dat hy die eer kry en nie die Here nie.  Leiers kan nie in die plek van God staan nie. Dit is tot voordeel van die volk dat hy gestraf moes wees (vgl. Deut 1:37).

God se ontferming in sy straf
Dit klink baie erg dat Moses nie die beloofde land kon ingaan nie.  Tog, hy is al ŉ ou man (120 jr). Moes hy hom nog verder met oorlog en die moeilike intog bemoei. Verder, wat is beter as dat die Here self vir hom die land vanal Pisgaberg wys.  En dan, ongeveer 1300 jaar later sien Moses (binne die land) die ware verlosser Jesus Christus, as Moses saam met Elia in Jesus se verheerliking op die berg deel (vgl. Matt 17:3).

Te midde van God se straf, is daar sy Vaderlike liefde.  Hy laat alles tot ons beswil en groter voordeel gebeur.  Aanvaar daarom sy Vaderlike sorg en liefde, al beleef jy dit as straf.  Hy weet wat die beste vir jou is.
Preek
Geliefdes in ons Here Jesus Christus

Elkeen van ons het drome.  Drome is dikwels iets wat ons baie graag in ons lewens in vervulling wil sien gaan.  Drome maak dat jy jou lewe toespits op iets en waarheen jy werk – of gewerk het om dit te vervul.
· Ek glo dat Moses ook drome moes gehad het.  
· Toe hy nog ŉ jong man was, het hy gesien hoe ŉ Egiptenaar ŉ Israeliet slaan.  Hy het toe daardie Egiptenaar doodgemaak.  

Sien ons in hierdie optrede miskien iets daarvan dat hy gedroom het om die Israeliete se verlosser te wees.
Hierdie droom het nie gerealiseer nie – in elk geval nie dadelik nie.  Die Farao het gehoor van die Egiptenaar wat Moses doodgemaak het en Moses moes vir sy lewe vlug.  Moses het in die woestyn in gevlug en ŉ skaapboer in die Midian woestyn geword.  Dit wil voorkom asof Moses iets van ŉ alleenloper geword het.

Miskien kon hy hierdie kleintyd droom (om sy volk uit Egipte te bevry) laat vaar het.  Dit was maar net ŉ droom.

· Na veertig jaar in die woestyn het daar weer iets gebeur.  Die Here het in ŉ brandende doringbos aan hom verskyn en hom aangesê om Egipte toe te gaan en die Israeliete te gaan uitlei.

Op hierdie stadium wou Moses nie meer die volk uit Egipte bevry nie.  Dit lyk asof hy teen hierdie tyd daardie jongmensdroom van hom laat vaar het.  Teësinnig het hy wel die opdrag van die Here aanvaar.  Hy is Egipte toe.

Ek dink hier sou daardie droom van lank gelede moontlik weer kon ontwaak:  hy sou tog die bevryder van die Israeliete wees!

· Hy het die volk uit Egipte gelei.  Daardie droom is vervul. Wat sou nou sy volgende droom kon wees?  Wat sou die droom wees wat hierdie vorige droom kon oortref?
Sou dit nie wees om die volk vanuit die woestyn in die Beloofde Land in te lei nie?
Ja, om die volk uit die Egipte te kon uitlei, en in die Beloofde Land te kon inlei, dit sou verseker die hoogtepunt van sy lewe wees.  Dit sou die vervulling van alles wees wat hy gedoen het.  Dit sou die kroon span op al die harde werk en moeite wat hy met die volk gedoen het.  Dit sou die vervulling wees van meer as veertig jaar se swoeg en sweet om ŉ ongehoorsame en hardkoppige volk naby aan die Here te hou.
En nou, in ons teks, nou word Moses deur die Here gestraf.  Hierdie droom wat Moses kon gehad het, word kortgeknip.  Die Here straf hom en sy broer Aäron.  Hulle sou net soos die ongehoorsame Israeliete in die woestyn sterf.

Ons kan hieroor vrae vra:  

· is hierdie nie ŉ te harde straf nie?

· Moses het die Here met soveel toewyding gedien – is dit nou die manier waarop die Here een van sy getrouste dienaars beloon?
· Waar is God se genade?

· Waar is God se liefde?

Gemeente, om hierdie vrae te beantwoord, gaan ons in hierdie preek twee dinge doen
.  
· Eers gaan ons weer kyk na die rede vir hierdie straf op Moses en Aäron.  
· Tweedens gaan ons kyk na hoe ons God se genade en liefde in hierdie straf kan raaksien.

Eers, die rede vir God se straf.

Ek het gesê dat ons wéér gaan kyk na die rede vir die straf op Moses en Aäron.  Ons kyk weer, want verlede week het ons in die preek reeds gehoor hoekom die Here vir Moses en Aäron gestraf het.  Moses en Aäron was ongehoorsaam aan die Here.  

Verlede week het ons gehoor hoedat hierdie stuk geskiedenis afspeel in die veertigste jaar in die woestyn.  Die volk se straftyd is byna verby.  Die volk het weer tot by Kades getrek.  Kades was as te ware die poort tot die land Kanaän.  Van hier af sou die Israeliete na Kanaän begin trek en nie meer in sirkels in die woestyn ronddwaal nie.
Máár, al is veertig jaar byna verby, en al is bykans al die volwassenes wat destyds uit Egipte getrek het dood (soos die Here bepaal het) het die kinders nie verander nie.  Hulle is steeds maar net so opstandig en wederstrewig (1953-Vertaling) soos wat hulle ouers was:  
Immers, vir veertig jaar al beleef hierdie volk die versorging van die Here, waaronder:
· God het vir hulle manna en kwartels gegee toe hulle honger was

· By Refidim het die Here 37 jaar vroeër water uit ŉ rots laat kom toe hulle dors was... ...

Nou is die volk weer dors, en steeds kla hulle.  Steeds neem hulle Moses en Aäron kwalik dat hulle hulle uit Egipte gelei het.  
Verlede week het ons gehoor hoedat Moses en Aäron te midde van hierdie klagte die regte ding gedoen het. Hulle het na die Here toe gegaan.  Hulle het die Here gaan vra wat hulle moes doen.  En die Here het geantwoord.  Hy het beveel dat Moses sy staf moes vat, die volk byeen moes roep en dan die rots aanspreek.  En daar sou water uit die rots vloei.
Gemeente, verlede week het ek daarop gewys hoedat hierdie rots ŉ vooruitwysing was na Christus wat eers ongeveer 1300 jaar later sou kom.
· Ja, 37 jaar vroeër moes Moses die rots by Refindim slaan en daar het water uitgevloei.

· Nou moes hy nie die rots hier by Kades slaan nie.  Hy moes die rots aanspreek.

· In 1 Korintiër 10:4 sê Paulus dat Jesus die rots is.  Daarmee het hy bedoel dat die rots na Jesus se werk verwys.  
· Jesus is een keer vir ons sonde geslaan.  Hy hoef nie ŉ tweede keer geslaan te word nie.  
· Jesus is een keer aan ŉ kruis geslaan, en het daarmee vir eens en al die straf (die slae) vir ons sonde betaal.  Hy hoef nie weer vir ons geslaan te word nie.  
· Jesus is een keer geslaan, sodat ons nie weer geslaan hoef te word nie.  
· Hy is geslaan, sodat ons nou met Hom en sy Vader kan praat.  So voorsien Hy nou in ons geestelike dors.

Broers en Susters, hierdie was die boodskap wat die Here deur Moses aan sy dors volk wou leer.  Maar wat gaan doen Moses en Aäron.  Moses en Aäron is ongehoorsaam.

· Ja, Moses het die staf gevat – soos die Here gesê het

· Moses het die volk byeengeroep – soos die Here beveel het.

· Maar toe spreek hy die volk aan in plaas van die rots.  Hy noem die volk mense wat in opstand is teen die Here.  Die 1953-Vertaling sê dat hy die volk ‘wederstrewiges’ genoem het.  Daarby eien hy hom sekere mag en gesag toe wat hy nie gehad het nie.  Hy roep in sy woede uit:  Moet ons (ek en Aäron) vir julle water uit hierdie rots laat kom!
· Maar meer nog, hy spreek nie die rots aan nie.  Hy slaan die rots.  Hy slaan die rots twee keer!

Ja, Moses was nie verkeerd oor die volk nie.  Hulle was wederstrewig en opstandig.  Hulle het verkeerd opgetree, maar kyk wat gebeur weens die optrede van Moses:
1) Die heerlike profesie aangaande God se voorsiening in die dors van sy volk, wat vooruitwys na Christus gaan amper verlore.  Die rots word geslaan en nie mee gepraat nie.
2) Moses is doodeenvoudig ongehoorsaam.  Hy doen nie wat die Here vir hom sê nie.   En Aäron sê niks om Moses te keer nie.

3) God laat toe dat water uitkom, maar omdat Moses gesê het “Moet ons vir julle water uit hierdie rots laat kom” kry hy en Aäron die eer en nie die Here nie.

Geliefdes, dit is weens hierdie ongehoorsaamheid dat die Here Moses en Aäron so hard gestraf het.  Hulle drome om die volk in die Beloofde Land in te lei, is weens hierdie verontagsaming van God se bevel, vernietig.
Nou kan ons vra, maar was hierdie nie ŉ verskriklik harde straf nie?

· Moses het die Here dan oor so ŉ lang tyd met gehoorsaamheid gedien?

· Die volk was dan so ongehoorsaam.  Ons kan die rede insien vir waarom Moses so kwaad geword het?

· Moet Moses se drome nou weens hierdie een oortreding vernietig word?

· Mag hy nou nie die volk in die Beloofde Land inlei nie, bloot omdat hy nie met ŉ rots gepraat het nie, maar die rots geslaan het.

Gemeente, nee!  Daar is ten minste twee goeie redes waarom God se straf nie te hard was nie:
· Die eerste rede is dat Moses en Aäron ongehoorsaam was.  Kyk net na die gevolge van hul sonde wat ek nou net genoem het! Daar is nie iets soos groot of klein sondetjies nie.  Alle sonde tas die heiligheid van die Here aan.  Dit mag nie.  Dit moet gestraf word.

Hierdie is ŉ harde les wat ons ook in ons lewens ter harte moet neem:  daar is nie iets soos groot of klein sondetjie nie.  Alle sonde wat ons doen, is verkeerd in die oë van die Here.  Dit tas sy heiligheid aan.

Hierdie wete moet ons tot nederigheid stem.  Niemand van ons is sonder sonde nie.  Elkeen van ons moet dus ook soos Moses en Aäron gestraf word.  Hierdie wete moet maak dat ons elke dag net al hoe meer en meer Jesus se verlossingswerk moet aangryp.  Hy is geslaan, sodat ons nie geslaan hoef te word nie.  

· Is jy ernstig oor jou eie sonde - soek jy regtig Jesus se verlossingswerk vir jouself?  

· Maak jou sondebesef dat jy erns het oor jou verhouding met Jesus Christus, jou Rots wat vir jou geslaan is?

· Die tweede rede vir die straf van Moses is dat die Here daardeur die volk beskerm het.
Die volk beskerm het?

Ja, Moses en Aäron het gevra of húlle water uit die rots moet laat kom.  God het in sy genade beskik dat daar wel water uitkom 

Kyk wat gebeur nou?  

Nou lyk dit asof Moses en Aäron so magtig is.  Hulle slaan die rots en daar kom water uit.  Dit is Moses en Aäron wat die eer kry en nie die Here nie.

Hierdie saak moes reggestel word.  Die volk moes leer om nie op hulle leiers te vertrou nie, maar op God.  Die volk gaan binnekort die beloofde land intrek.  Hulle moet op God vertrou.  Leiers wat in die plek van God staan, hoort nie daar nie.  Die Here moes daarom Moses en Aäron straf, sodat die volk kon leer om op Hom te vertrou.  Moses en Aäron sou nie die volk in die Beloofde Land kon inlei nie.  Hulle sou moes sterf.
Verlede week het ek gesê dat ons moet waak om te veel op mense te vertrou.  Ek het toe verwys na die ANC leierskapsverkiesing wat waarskynlik ŉ nuwe president vir die land gaan oplewer.  Ons hoef nie bang te wees vir wie ook al verkies word nie.  God is die een wat ons moet vertrou en nie aardse leiers nie.

Kom ek keer vandag hierdie saak om:  
· Hoekom is ons so bang vir die moeilike ekonomiese tye waarbinne ons leef?  
· Hoekom is ons so bang vir politieke ontwikkelings?

· Hoekom is ons so bang vir ŉ land waar dinge inmekaar kan val?  
· Hoekom is ons so bang vir die toekoms?

Is dit nie omdat ons nie regtig op die Here vertrou nie?

Vertrou op die Here en nie op mense nie.  Hierdie is die les wat Moses, Aäron en die volk moes leer.  Hierdie is die rede vir Moses en Aäron se straf.
Geliefdes, maar al is Moses en Aäron so hard gestraf, 

is daar tog genade te midde van God se straf.
Kom ons kyk vervolgens hierna.

Ja, Moses en Aäron se drome ten opsigte van die Beloofde Land, was dalk in skerwe.  Maar kom ons kyk na drie voordele wat God se straf ingehou het.

Ten eerste: Moses en Aäron word gespaar
Moses was volgens die Bybel teen hierdie tyd al amper 120 jaar oud.  Die veertig jaar in die woestyn moes baie vermoeiend gewees het.  Hy het wel volgens Deuteronomium 34 nog goeie kragte gehad.  Maar tóg:  

· Om die nuwe land te moes inval, 

· om oorloë te voer, 

· om stede te oorwin, 

· om ŉ nuwe land te beset 

· dit alles is dinge wat baie krag verg.  Moses en Aäron was nou al oud en moeg.  Deur te keer dat Moses die volk aanvoer, keer die Here dat Moses ook nog hierdie spanning en uitputting op sy skouers neem.  Hy is Moses genadig om hom ook nog hierdie komende beproewing te spaar!
Ten tweede: Die volk word gespaar

Geliefdes, hoekom het Moses so kwaad geword dat hy die rots geslaan het? 

Hy het kwaad geword vir die opstandigheid van die volk.  Ons kan amper sê:  Moses is gestraf vir die volk se sonde.  Dit is ook wat Moses self in Deuteronomium 1:37 sê.  Daar sê hy vir die volk: “Dit was oor julle dat die Here vir my kwaad geword het en gesê het: ‘Ook jý sal nie die land ingaan nie”
Moses word gestraf, sodat God nie die volk vir hul ongehoorsaamheid uitdelg nie. 
Kyk nou mooi:  Deur met die rots te praat, sou Moses profeties vooruitwys  na Jesus wat (aan die kruis) geslaan sal word en daarna nie weer geslaan sou hoef te word nie.  

Weens Moses se ongehoorsaamheid, het Hy nie deur sy daad hierdie profesie gelewer nie.  Maar God wil steeds hierdie boodskap oorbring.  Deur Moses nou in die plek van die volk te straf, word ŉ profesie gelewer wat vooruitwys na Christus wat in die plek van sy volk (ons wat in Hom glo) se plek gestraf sou word.
Moses se straf word dus ŉ heerlike profesie wat vooruitwys na Christus en Christus se werk vir ons duideliker belig.

Ten derde:  God se besondere genade aan Moses

Geliefdes, let op wat God se genade aan Moses is na die straf. In Deuteronomium 34 lees ons hoedat die Here vir Moses voor sy dood na die top van die Pisgaberg geneem het.  Hierdie berg het oor die Beloofde Land Kanaän uitgekyk.
Wat is beter:  
· om saam met die weerbarstige en opstandige volk die land in te trek, 
· óf om in die teenwoordigheid en geselskap van die Here, deur die Here self, die land gewys te word?

En dit is nie al nie.  Ongeveer 1300 jaar later in die middel van die Beloofde Land, gaan Jesus saam met drie van sy dissipel teen ŉ hoë berg op.  Daar op die berg word Jesus deur sy Vader verheerlik deur vir ŉ kort tydjie weer sy Goddelike heerlikheid op Hom te laat kom.  
En wie is aanskouers van hierdie heerlikheid van God se Ware en Ewige Verlosser?  Nie net die drie dissipels, Petrus, Jakobus en Johannes nie, maar ook Elia, en ook Moses!
Al kon Moses nie die volk in die land inlei nie, sien Hy met sy eie oë op ŉ hoë berg binne die land, die Ware, Ewige en Volkome Verlosser in sy Goddelike heerlikheid in die middel van die Beloofde Land - 1300 later as wat Hy op die Pisgaberg gestaan het...

Ter Afsluiting

· Is God onregverdig?
· Het God Moses onregverdig gestraf?

· Het God Moses te hard gestraf?

Na hierdie preek weet jy wat die antwoord is.
Daarom, weet dat as jy voel jou drome word verydel, as dit voel of God te hard met jou is... ... dit alles is ŉ illusie.  Nagmaal verlede week het bevestig ons is God se kinders.  

Aanvaar daarom sy Vaderlike sorg en liefde, al beleef jy dit as straf.  Hy weet wat die beste vir jou is.  God laat alles deur Jesus Christus tot ons beswil meewerk.  Hy weet wat die beste vir ons is.

AMEN

� Belangrike insigte vir hierdie preek is verkry uit die boek:  Die nag toe die Here Moses wou doodmaak deur Ds. Jan Hanekom.  1982.  NG Kerkuitgewers.





